
Annotatsiya: Tijorat banklarining aholining hududiy xarid qobiliyatiga yo‘naltirilgan kredit siyosatini tashkil etish tizimi hamda 
uni amalga oshirishning ilmiy-nazariy asoslari tadqiq etilgan. Kredit siyosatining hududiy darajadagi iqtisodiy nomutanosibliklarni 
qisqartirishdagi o‘rni ilmiy jihatdan asoslangan. Hududiy iqtisodiy nomutanosibliklarni bartaraf etishning integral asosini ta’min-
lashga yo‘naltirilgan kredit siyosatini tashkil etish mexanizmi orqali tijorat banklarida muammoli kreditlar ulushini kamaytirish 
imkoniyatlari ochib berilgan. Tijorat banklarining aholining hududiy xarid qobiliyatiga yo‘naltirilgan kredit siyosatini tashkil etish 
tizimini takomillashtirish bo‘yicha ilmiy takliflar va amaliy tavsiyalar ishlab chiqilgan.

Kalit so‘zlar: kredit siyosati, kredit portfeli, kredit riski, muammoli kreditlar, kredit diversifikatsiyasi, hududiy iqtisodiy nomuta-
nosiblik, aholi xarid qobiliyati, iqtisodiy faollik.

Аннотация: Исследованы система организации кредитной политики коммерческих банков, ориентированная на 
региональную покупательную способность населения, а также научно-теоретические основы её реализации. Научно 
обоснована роль кредитной политики коммерческих банков в сокращении региональных экономических диспропорций. 
Раскрыты возможности снижения доли проблемных кредитов коммерческих банков посредством механизма организации 
кредитной политики, направленного на формирование комплексной основы устранения региональных экономических 
диспропорций. Разработаны научные предложения и практические рекомендации по совершенствованию системы 
организации кредитной политики коммерческих банков, ориентированной на региональную покупательную способность 
населения.

Ключевые слова: кредитная политика, кредитный портфель, кредитный риск, проблемные кредиты, диверсификация 
кредитов, региональная экономическая диспропорция, покупательная способность населения, экономическая 
активность.

Abstract: The study examines the system for organizing the credit policy of commercial banks oriented toward the regional 
purchasing power of the population and substantiates the scientific and theoretical foundations of its implementation. The role of 
commercial banks’ credit policy in reducing regional economic imbalances is scientifically justified. Opportunities for decreasing 
the share of non-performing loans through a credit policy mechanism aimed at establishing an integrated framework for overcom-
ing regional economic disparities are identified. Scientific proposals and practical recommendations for improving the system of 
organizing the credit policy of commercial banks oriented toward the regional purchasing power of the population are developed.

Keywords: credit policy, credit portfolio, credit risk, non-performing loans, credit diversification, regional economic imbalance, 
purchasing power of the population, economic activity.

K I R I S H
Bozor iqtisodiyotining muhim asosi narxlarning bozor orqali shakllanishiga ta’sir ko‘rsatuvchi mexanizmlar 

harakati o‘zaro manfaatli munosabatlar majmuasi va kombinatsiyasiga asoslanishini ko‘rsatadi. Mazkur 
manfaatli munosabatlar ishlab chiqarishning doiraviy sikli kengayib borishiga xizmat qiladi. Ishlab chiqarish 
doiraviy siklining kengayishi yangi korxonalar hamda ish o‘rinlarining paydo bo‘lishi hisobiga iqtisodiyotning 
tarmoq va sohalari bo‘ylab kapitalning erkin harakatini ta’minlaydi. O‘z navbatida, bu holat iste’mol, investitsiya 
va jamg‘arish bilan bog‘liq optimal mutanosiblikni ta’minlash hisobiga iqtisodiyotning barqaror sur’atlarda 
rivojlanishiga ta’sir ko‘rsatadi. Mazkur mutanosiblik ta’sirida iqtisodiy tizimning formatsion asosi shakllanadi. 
Natijaviy ko‘rsatkichlar aholining omilli daromadlari bilan bog‘liq proporsional nisbatning shakllanishiga imkon 
beradi. Ushbu makroiqtisodiy jarayonda davlat pul bozorini tartibga solishning monetar va nomonetar usullari 
orqali umumiqtisodiy muvozanatni ta’minlashga harakat qiladi.

Pul muomalasi qonuni mamlakatdagi pul bozorini tartibga solishning muayyan tizimi doirasida amal 
qilganligi bois, muomalaga pul chiqarish va uni tartibga solish bilan bog‘liq muayyan mexanizmlar harakatini 
ta’minlashga xizmat qiladigan institutsional tashkilotlar faoliyatini yo‘lga qo‘yadi. Mazkur tashkilotlar pulni 
muomalaga chiqarish va uning erkin harakatini ta’minlash bilan bog‘liq munosabatlarda manfaatli operatsiyalarni 
muvofiqlashtirib boradi. Xususan, mamlakat doirasida tijorat banklari faoliyatini samarali tashkil etish va uni 
muvofiqlashtirish mexanizmlarining to‘g‘ri yo‘lga qo‘yilganligi nafaqat banklar faoliyatini samarali tashkil etish 
tizimini takomillashtirishga, balki ular faoliyatini qo‘llab-quvvatlashning tashkiliy asosini shakllantirishga ham 
imkon beradi. Mamlakatimizda 2025-yil 1-maydan boshlab ustav fondida davlat ulushi 50 foiz va undan ortiq 
bo‘lgan tijorat banklariga, ular huzuridagi investitsiya kompaniyalariga auksionda sotilmasdan qarzdorliklarni 
so‘ndirish evaziga bank balansiga olingan mol-mulklarni bozor qiymatida to‘g‘ridan to‘g‘ri sotish, shu 
jumladan, kreditlarni bo‘lib-bo‘lib to‘lash, lizing shartnomalari yoki qonunchilik hujjatlarida taqiqlanmagan 
boshqa bitimlarni amalga oshirishga ruxsat berilishi banklarning moliyaviy mustaqil tizimini shakllantirish 
uchun asos yaratilayotganligini ko‘rsatadi [1]. Mazkur mexanizm tijorat banklari faoliyatini moliyaviy jihatdan 
takomillashtirishning tashkiliy jihatlarini bozor tizimiga yo‘naltirilgan transformatsion asosda shakllantirish bilan 
bir qatorda, aholining ishbilarmonlik va bozor faolligining yuqori sur’atlarda o‘sib borishini ham ta’minlaydi. 
Natijada tadbirkorlik faoliyatini moliyaviy jihatdan qo‘llab-quvvatlashning tashkiliy-iqtisodiy tizimining iqtisodiy 
qashshoqlikni qisqartirish bilan bog‘liq iqtisodiy islohotlarga uyg‘unligi ta’minlanadi.

Yuqoridagi holatlar mamlakatimizda tijorat banklarining kredit siyosatini tashkil etish tizimini tadbirkorlik 
muhitining tashkiliy asoslariga yo‘naltirish bilan birga, kredit faoliyatining kompleks natijadorligini ta’minlashda 
aholining hududiy xarid qobiliyatiga yo‘naltirilgan mexanizmni tashkil etish jarayoniga doir ilmiy tadqiqotlarni 
amalga oshirish dolzarb ahamiyat kasb etishidan dalolat beradi.

M A V Z U G A  O I D  A D A B I Y O T L A R  S H A R H I
Iqtisodiy taraqqiyotni ta’minlashda makroiqtisodiy tahlilning o‘rni va uni tashkil etishning ilmiy asoschisi 

hisoblangan ingliz iqtisodchi olimi J.M. Keyns o‘zining “Ish bilan bandlik, foiz va pulning umumiy nazariyasi” 
asarida ishsizlikning asosiy sababini aholining samarali talabi shakllanmaganligi orqali asoslab beradi. Bu 
jarayonda tijorat banklarining asosiy funksiyasi odamlarning naqd pulga bo‘lgan talabini qondirish ekanligi 
qayd etiladi. Banklarning yuqori foiz stavkalarida kredit berishi samarali talabni cheklashi va ishsizlikning 
oshib borishiga ta’sir etuvchi omillar uyg‘unligini ta’minlashi ta’kidlanadi. Shu bois samarali talabni qondirish 
maqsadida tijorat banklari tomonidan imtiyozli kreditlar berish amaliyotini joriy etish taklif etiladi [2].

M. Fridman va A. J. Shvars tadqiqotlarida mamlakat iqtisodiyotida pul massasi va uning tarkibiy asosi 
tahlil qilinadi. Bank tizimining pul multiplikatorini shakllantirishdagi o‘rni depozit-rezerv mexanizmi orqali ochib 
beriladi. Tadqiqot natijalariga ko‘ra, pul taklifini tartibga solish mexanizmini mamlakat aholisining daromadlari 
darajasi va bozor narxlariga bog‘liq holda shakllantirish zarurligi asoslanadi. Bu holat pul massasidagi 
o‘zgarishlarning uzoq muddatli inflyatsiya va iqtisodiy faollikning muhim omili ekanligini ifodalashga xizmat 
qiladi [3].

S. Kelton tadqiqotlarida zamonaviy monetar nazariyalarning jamiyatning ijtimoiy-iqtisodiy taraqqiyotini 
ta’minlashdagi o‘rni yoritib berilgan. Mamlakatdagi budjet taqchilligi noto‘g‘ri pul va soliq islohotlari natijasi 
ekanligi ta’kidlanadi. Doimiy budjet taqchilligi pul massasini muvofiqlashtirishning asosiy omili hisoblangan 
investitsion jarayonlarning hayotiylik siklini qisqartirishga sabab bo‘lishi qayd etiladi [4].

V. V. Gordina tomonidan olib borilgan ilmiy tadqiqotlarda tijorat banklarining pul massasini tartibga 
solishdagi roli uning kredit siyosati orqali namoyon bo‘lishi qayd etilgan. Kredit siyosatini to‘g‘ri tashkil etish 
makroiqtisodiy, mintaqaviy va tarmoq doirasidagi muvozanatni ta’minlashning asosiy omili ekanligi ta’kidlanadi. 
Shu bois tijorat banklarining kredit siyosatini shakllantirishda mintaqalar o‘rtasidagi ijtimoiy-iqtisodiy rivojlanish 
bilan bog‘liq tafovutlarni hisobga olish tavsiya etiladi [5].

A. S. Dovgan tadqiqotlarida milliy iqtisodiyotda tovar-pul muomalasini tartibga solishning asosiy funksional 
jihatlari tahlil qilinadi. Milliy valyutaning samarali muomalasini ta’minlashda pul-kredit siyosatini tartibga solish 
va tovar ishlab chiqarishning yopiq siklli tizimining o‘zaro ta’siri integral jihatdan baholanadi [6].

V. V. Kapralov tomonidan amalga oshirilgan tadqiqotlarda bank kredit siyosatining samarali tizimi unga 
ta’sir ko‘rsatuvchi ichki va tashqi omillarga muvofiq holda tahlil qilinadi. Barqaror kredit siyosatini ta’minlashda 
tashqi omillarning kompleks majmuasi aholining iqtisodiy faolligi asosi ekanligi e’tirof etiladi [7].

Mamlakatimiz iqtisodchi olimlaridan Q. J. Mirzaev, B. M. Boboqulov, Sh. S. Sharifov, S. B. Boboqulov va 
Sh. X. Xalimovlarning ilmiy tadqiqotlarida mamlakat moliya tizimini samarali tashkil etish jarayonlari bevosita 
tijorat banklari faoliyatini to‘g‘ri yo‘lga qo‘yish bilan bog‘liq holda tahlil qilinadi. Tijorat banklari faoliyatining 
samaradorligi bank va aholi o‘rtasidagi moliyaviy munosabatlarda risklarni samarali boshqarish orqali namoyon 
bo‘lishi e’tirof etiladi [8].

O. Sh. Namozov tomonidan olib borilgan tadqiqotlarda monetar siyosatni tashkil etishning o‘tish davriga 
xos xususiyatlari o‘rganilgan. Monetar siyosatning inflyatsion jarayonlarni tartibga solish va milliy valyuta 
barqarorligini ta’minlashdagi o‘rni asoslab berilgan [9].

L. X. Kadirovning tijorat banklari moliyaviy boshqaruv tizimi samaradorligini oshirishga doir ilmiy 
tadqiqotlarida banklar moliyaviy boshqaruvining diversifikatsion mexanizmini shakllantirish orqali korporativ 
mijozlarning kredit qarzdorligi bo‘yicha majburiyatlarini bajarish muddatlarini qisqartirish va banklarning 
moliyaviy barqarorligini ta’minlashga yo‘naltirilgan marketing kommunikatsiyalari tizimi ishlab chiqilgan [10].

M. A. Abramova tadqiqotlarida milliy valyuta barqarorligini ta’minlash va pul muomalasini tartibga solish 
jarayonlari Markaziy bankning giperfaol monetar siyosatiga bog‘liq ekanligi ta’kidlanadi [11].

A. A. Azlarova o‘z tadqiqotlarida tijorat banklarining kredit risklarini oldini olishga yo‘naltirilgan kredit 
portfelini shakllantirishda bozor omillarining roliga alohida ustuvorlik beradi [12].

Ammo yuqoridagi ilmiy tadqiqotlarda tijorat banklarining kredit faolligini oshirish masalalari ko‘proq 
tashkiliy-institutsional omillar bilan bog‘liq holda o‘rganilgan bo‘lib, aholining ijtimoiy-iqtisodiy holati, xususan, 
xarid qobiliyatiga yo‘naltirilgan jarayonlar tizimli asosda tadqiq etilmaganligi bilan xarakterlanadi.

T A D Q I Q O T  M E T O D O L O G I YA S I
Tadqiqot ishida mantiqiy abstraksiya va tizimli tahlil usullaridan foydalanish orqali tijorat banklarining aholi 

hududiy xarid qobiliyatiga yo‘naltirilgan kredit siyosatini tashkil etish tizimi ilmiy jihatdan asoslangan. Aholining 
hududiy xarid qobiliyatiga yo‘naltirilgan kredit siyosatini tashkil etishning zaruriyati va uning tashkiliy asoslarini 
shakllantirish uslubiyati statistik usul orqali baholangan. Empirik tahlil natijalariga asoslanib, tijorat banklarining 
aholi hududiy xarid qobiliyatiga yo‘naltirilgan kredit siyosatini tashkil etish tizimini shakllantirishga doir ilmiy 
taklif va tavsiyalar ishlab chiqilgan.

T A H L I L  V A  N A T I J A L A R
Aholining real daromadlari va iste’mol darajasi o‘rtasidagi mutanosiblikni ta’minlash ijtimoiy yo‘naltirilgan 

bozor iqtisodiyotini samarali tashkil etishning muhim shartlaridan biri hisoblanadi. Mazkur jarayonda davlatning 
moliya-kredit siyosati iqtisodiy barqarorlik va ijtimoiy himoyani ta’minlashning integral asosini shakllantirishga 
imkon beradi. Moliya-kredit siyosati aholining tadbirkorlik bilan bog‘liq faolligini ta’minlashning integral-tashkiliy 
asosini muvofiqlashtirishga xizmat qiladi va bu orqali muomala uchun zarur bo‘lgan pul miqdori iqtisodiyotga 
chiqariladi. Bozor munosabatlarini takomillashtirish jarayonida turli bevosita va bilvosita omillar ta’sirida pul 
mablag‘larining notekis taqsimoti yuzaga keladi. Davlat progressiv soliq tizimi va ijtimoiy transferlar orqali 
daromadlar notekisligini bartaraf etib boradi.

O‘zbekistonda amalga oshirilayotgan makroiqtisodiy siyosatning tub zamirida mazkur chora-tadbirlarning 
o‘rni va amaliy ahamiyatiga alohida e’tibor qaratilayotgan bo‘lib, tegishli islohotlar asosi aholining ish hamda 
bozor faolligini ta’minlovchi tizim orqali muvofiqlashtirib borilmoqda. Aholining daromadlar darajasi va iste’mol 
hajmi o‘rtasidagi muvofiqlikni ta’minlash xarid qobiliyatining o‘sib borayotgan iste’mol hajmiga nisbatan tegishli 
proporsiyasini shakllantirish imkoniyatini beradi. Xususan, 2021–2025-yillarda O‘zbekiston Respublikasi 
hududlarida aholining yillik real daromadlari darajasi 5–8 foizni, nominal daromadlari darajasi esa 15–20 foizni 
qayd etgan. Natijaviy ko‘rsatkichlar aholi jon boshiga umumiy daromadlar darajasining o‘rtacha 16–18 foiz 
atrofida o‘sishini ta’minlagan (1-jadval).



M U H A N D I S L I K  VA  I Q T I S O D I Y O T

95

2026-yil, iyun.  № 6-son

1-jadval
2021–2025-yillarda O‘zbekiston Respublikasi hududlarida aholi jon boshiga umumiy daromadlarning o‘sish sur’ati, 
foizda [13]

Hududlar 2021 2022 2023 2024 2025
Qoraqalpog‘iston Respublikasi 119,6 117,0 111,3 117,2 113,0

Andijon viloyati 119,8 121,6 119,3 119,9 109,1
Buxoro viloyati 123,3 117,6 110,9 118,1 117,6
Jizzax viloyati 120,4 113,7 112,6 112,8 113,8

Qashqadaryo viloyati 118,8 119,0 110,2 118,0 118,1
Navoiy viloyati 123,7 109,3 114,9 115,8 116,1

Namangan viloyati 122,5 120,4 108,4 115,5 114,8
Samarqand viloyati 122,0 118,2 108,4 122,0 115,2
Surxondaryo viloyati 122,0 122,4 110,1 115,6 116,2

Sirdaryo viloyati 116,2 113,3 114,0 115,1 115,6
Toshkent viloyati 123,8 112,6 114,0 118,0 113,5
Farg‘ona viloyati 127,0 121,4 120,9 110,2 125,5
Xorazm viloyati 128,5 123,2 103,9 123,4 118,2
Toshkent shahri 119,3 120,8 123,2 131,6 118,6

Jadval ma’lumotlari 2021–2025-yillarda O‘zbekiston Respublikasining Toshkent shahri, Xorazm hamda 
Farg‘ona viloyatlarida aholi jon boshiga umumiy daromadlarning yuqori o‘sish sur’atlari qayd etilganligini 
ko‘rsatadi. Toshkent, Andijon, Buxoro, Navoiy viloyatlarida esa aholi jon boshiga umumiy daromadlarning 
o‘rtacha o‘sishi kuzatilgan. Qoraqalpog‘iston Respublikasi, Jizzax, Qashqadaryo, Namangan, Samarqand, 
Surxondaryo, Sirdaryo viloyatlarida daromadlarning quyi darajadagi o‘sish ko‘rsatkichlari shakllangan.

2021–2025-yillarda O‘zbekiston Respublikasida aholi daromadlari tarkibida transferlardan olingan 
daromadlar darajasining o‘rtacha ko‘rsatkichda saqlanib qolishi ijtimoiy yo‘naltirilgan bozor iqtisodiyoti 
tizimining institutsional transformatsiyasi bosqichma-bosqich shakllanib borayotganini ko‘rsatadi. Daromadlar 
tarkibida transfer to‘lovlari ulushining o‘zaro barqaror nisbatda saqlanib qolishi aholi farovonligini oshirishga 
yo‘naltirilgan ijtimoiy siyosat yuritilayotganligini ifodalaydi (1-rasm).

1-rasm. 2021-2025-yillarda O‘zbekiston Respublikasida aholi daromadlari tarkibi va ularning manbalar bo‘yicha 
ulush[13]

O‘zbekiston Respublikasida aholi daromadlarining 2021–2025-yillardagi tahlil natijalari mamlakatda 
amalga oshirilayotgan iqtisodiy islohotlarning ijtimoiy yo‘naltirilgan bozor modeliga bosqichma-bosqich o‘tish 
jarayonlari bilan uzviyligini namoyon etadi. Mazkur yillarda daromadlar tarkibida birlamchi daromadlar va 

transfer to‘lovlarining dinamik o‘zgarishi iqtisodiy tizimning bozor transformatsiyasi ta’sirida shakllanganligini 
ko‘rsatadi.

Tijorat banklarining kredit portfelini diversifikatsiyalash tizimi ham aholining iqtisodiy faolligini oshirish 
jarayoniga samarali ta’sir ko‘rsatayotgan bo‘lib, mazkur natijadorlikning miqyos ta’siri aholining birlamchi 
daromadlari hajmini oshirishga xizmat qilmoqda.

2021–2025-yillarda tijorat banklari kredit portfelining hududiy taqsimotida Toshkent shahri, Farg‘ona, 
Toshkent, Samarqand viloyatlari yuqori o‘sish ko‘rsatkichlarini qayd etgan (2-jadval).

2-jadval
2021–2025-yillarda O‘zbekiston Respublikasida tijorat banklari kredit portfelining hududiy taqsimoti (trln so‘mda) 
[14]

Hududlar 2021 2022 2023 2024 2025
Qoraqalpog‘iston Respublikasi 9,8 11,4 13,6 16,1 18,6

Andijon viloyati 13,7 16,2 19,8 22,7 24,9
Buxoro viloyati 12,1 14,5 17,9 21,3 24,4
Jizzax viloyati 8,9 10,8 13,4 16,2 18,9

Qashqadaryo viloyati 14,2 17,1 20,5 23,4 25,2
Navoiy viloyati 10,5 12,8 14,9 16,7 18,3

Namangan viloyati 11,6 13,9 16,1 18,2 19,7
Samarqand viloyati 16,4 19,8 22,6 25,7 28,6
Surxondaryo viloyati 10,9 13,2 16,5 19,4 21,8

Sirdaryo viloyati 7,5 9,2 11,7 13,8 16,0
Toshkent viloyati 15,8 18,9 22,1 25,3 27,8
Farg‘ona viloyati 17,1 20,6 24,3 27,2 29,8
Xorazm viloyati 11,3 13,6 16,8 20,1 23,4
Toshkent shahri 198,4 228,7 256,9 273,8 284,5

2021–2025-yillarda O‘zbekiston Respublikasida tijorat banklari kredit portfeli hududiy taqsimotining tahlil 
natijalari hududlarda kredit resurslari barqaror o‘sish tendensiyasiga ega ekanligini ko‘rsatadi. Ammo bu 
ko‘rsatkich hududlar darajasida sezilarli farqlanadi. Banklarning eng yuqori kredit konsentratsiyasi Toshkent 
shahriga to‘g‘ri keladi. Respublikaning Farg‘ona, Samarqand, Toshkent, Qashqadaryo va Andijon viloyatlarida 
ham kredit portfelining nisbatan yuqori o‘sish dinamikasi qayd etilgan bo‘lib, mazkur hududlarda kredit talabining 
ortishi sanoat ishlab chiqarish hajmining o‘sishi, kichik biznes va xususiy tadbirkorlikning kengayishi orqali 
izohlanadi.

Tijorat banklari kreditlarining o‘rta darajadagi o‘sish ko‘rsatkichlari Buxoro, Namangan, Surxondaryo, 
Xorazm, Navoiy, Jizzax viloyatlarida qayd etilgan. Bu hududlarda kreditlash jarayonlarining o‘sish sur’atlari 
qishloq xo‘jaligi va xizmatlar sohasi rivoji bilan bog‘liq.

Qoraqalpog‘iston Respublikasi va Sirdaryo viloyatlarida boshqa hududlarga nisbatan pastroq sur’atlarda 
o‘sishini investitsion faollikning pastligi va iqtisodiy tarmoqlarning tarqoq diversifikatsiyasi orqali izohlash 
mumkin.

Mazkur yillar oralig‘ida hududlar kesimida bank kreditlarining o‘sishi va aholining daromadlar darajasi 
o‘zgarishi o‘rtasida ijobiy korrelyatsion bog‘liqlik mavjud. Kredit resurslari hajmi ko‘proq yo‘naltirilgan hududlarda 
iqtisodiy faollik darajasi ortib, aholining daromadlari yuqori o‘sish sur’atlarini qayd etgan.

2021–2025-yillarda O‘zbekiston Respublikasining kredit faolligi oshgan hududlarida iste’mol narxlari 
indeksi dinamikasi qolgan hududlarga nisbatan yuqori o‘sish ko‘rsatkichini qayd etgan. Ushbu davr mobaynida 
mamlakatda inflyatsion jarayonlarning makroiqtisodiy barqarorlikka ta’siri bosqichma-bosqich pasayish 
tendensiyasiga ega bo‘lsa-da, inflyatsion jarayonlarning nisbatan yuqori ko‘rsatkichlari Toshkent shahrida 
qayd etilgan. Bu ko‘rsatkich Toshkent shahrida 2021-yildagi 12,6 foizdan 2025-yilda 9,1 foizga pasaygan. 
Tegishli holat Toshkent shahri aholisining yuqori iste’mol faolligi hisobiga tovar va xizmatlar narxlarining 
shakllanishi bozor mexanizmiga kuchli bog‘liqligini ko‘rsatadi. Shuningdek, Qashqadaryo va Surxondaryo 
viloyatlarida iste’mol narxlari indeksi nisbatan yuqoriroq o‘sish ko‘rsatkichini saqlab qolgan. Ushbu hududlarda 
olingan kreditlar va aholi daromadlarining ma’lum qismi logistik xarajatlar ortishi hisobiga importga bog‘liqlikni 
kuchaytirgan (3-jadval).

3-jadval
2021–2025-yillarda O‘zbekiston Respublikasi hududlari kesimida iste’mol narxlari indeksining o‘sish sur’ati, foizda 
[13]

Hududlar 2021 2022 2023 2024 2025
Qoraqalpog‘iston Respublikasi 11,2 12,8 9,4 8,7 7,9

Andijon viloyati 10,8 12,1 9,1 8,4 7,6
Buxoro viloyati 11,5 13,0 9,8 8,9 8,1
Jizzax viloyati 10,9 12,3 9,0 8,3 7,5

Qashqadaryo viloyati 11,7 13,4 10,1 9,2 8,4
Navoiy viloyati 11,4 12,9 9,7 8,8 8,0

Namangan viloyati 10,7 12,0 8,9 8,2 7,4
Samarqand viloyati 11,3 12,7 9,5 8,7 7,9
Surxondaryo viloyati 11,8 13,5 10,3 9,4 8,6

Sirdaryo viloyati 10,6 11,9 8,8 8,1 7,3
Toshkent viloyati 11,1 12,5 9,3 8,5 7,8
Farg‘ona viloyati 10,9 12,2 9,0 8,3 7,5
Xorazm viloyati 11,4 12,8 9,6 8,8 8,0
Toshkent shahri 12,6 14,2 10,8 9,9 9,1

Sirdaryo, Namangan, Jizzax va Farg‘ona viloyatlarida nisbatan past va barqaror inflyatsion jarayonlar 
kuzatilgan. Ushbu hududlarda ishlab chiqarish hajmining ortishi iste’mol bozorida narxlarni tartibga soluvchi 
bosh omil vazifasini bajarganligini ko‘rsatadi.

Qoraqalpog‘iston Respublikasi, Buxoro, Samarqand, Navoiy, Xorazm va Toshkent viloyatlarida iste’mol 
narxlari indeksi o‘rta diapazondagi ko‘rsatkichga ega bo‘lgan. Bu ko‘rsatkich ushbu hududlarda 2021-yildagi 
yuqori ko‘rsatkichdan 2025-yilga kelib pasayish tendensiyasini qayd etgan. Mazkur natijadorlikni hududlardagi 
ishlab chiqarish va xizmatlar sohasida raqobat muhitining takomillashib borishi orqali izohlash mumkin.

O‘zbekiston Respublikasi hududlarida 2021–2025-yillarda iste’mol narxlari indeksi, aholi daromadlari 
dinamikasi hamda tijorat banklari kredit portfeli taqsimoti bilan bog‘liq kompleks tahlil natijalari ushbu 
ko‘rsatkichlar o‘rtasida sabab-oqibatli makroiqtisodiy birlik mavjudligini ko‘rsatadi. Tahlillar aholi daromadlarining 
oshishi ichki iste’mol talabining kengayishiga olib kelishini ifodalashga xizmat qiladi. Daromadlarning o‘sishi 
iste’mol savatchasidagi tovar va xizmatlarga nisbatan umumiy talab hajmini oshirgan bo‘lib, iste’mol narxlari 
indeksining shakllanishiga bevosita ta’sir ko‘rsatgan. Milliy iqtisodiyotda kreditlar hajmining oshishi va aholi 
daromadlari darajasining o‘sishi natijasida shakllanadigan qo‘shimcha iste’mol talabi iqtisodiyotda pul massasi 
va iste’mol faolligini oshirgan. Natijada narxlar darajasi ma’lum inflyatsion bosim ta’siri ostida qolgan.

X U L O S A  V A  T A K L I F L A R 
Mamlakatimizda aholi daromadlari darajasining o‘sishi, kredit portfelining kengayishi va iste’mol narxlari 

indeksi o‘rtasida o‘zaro uzviy bog‘liqlik mavjud bo‘lib, ushbu bog‘liqlik istiqbolda tijorat banklari kredit siyosatini 
ishlab chiqishda aholining ichki iste’mol talablarini qondirish va hududiy iqtisodiy tenglikni ta’minlash kabi 
holatlarga e’tibor berishni taqozo etadi. Mazkur yondashuv kredit resurslarini taqsimlash va iqtisodiy o‘sishning 
barqarorligini ta’minlash bilan bir qatorda, inflyatsion ko‘rsatkichlarni jilovlash imkoniyatini beradi.

Yuqoridagi holatlarni hisobga olib, tijorat banklarining aholi hududiy xarid qobiliyatiga yo‘naltirilgan kredit 
siyosatini tashkil etish tizimini takomillashtirishda quyidagi vazifalar ijrosiga e’tibor qaratish maqsadga muvofiq:

– hududlar kesimida tijorat banklarining kredit siyosatini differensiallashtirish orqali har bir hududda iqtisodiy 
faollik darajasi va investitsion jarayonlar o‘rtasidagi integral bog‘liqlikni ta’minlash hisobiga kredit resurslaridan 
foydalanish natijadorligini oshirish;

– iste’mol narxlari indeksining hududiy monitoring qilish tizimini shakllantirish orqali aholi daromadlari, 
bandlik darajasi va iste’mol xarajatlari asosida kredit ajratish tizimini joriy etish;

– iste’mol va ishlab chiqarish kreditlari o‘rtasida muvozanatni ta’minlashning kredit skoring tizimini 
shakllantirish hisobiga kredit risklarini kamaytirish va aholining to‘lov qobiliyati bilan bog‘liq jarayonlarning 
prognoz ssenariylarini ishlab chiqish;

– iqtisodiyotda kambag‘allikni qisqartirishning umumdavlat dasturlarini shakllantirishda aholini moliyaviy 
qo‘llab-quvvatlashga yo‘naltirilgan kreditlarni ajratish tizimining ichki algoritmini aholi iste’mol tarkibi hamda 



M U H A N D I S L I K  VA  I Q T I S O D I Y O T

98

2026-yil, iyun.  № 6-son

daromadlari darajasiga muvofiq ishlab chiqish hisobiga kredit siyosatini amalga oshirishni inflyatsion bosimdan 
himoyalash.

